Ўзбекистон касаба уюшмалари Федерацияси Кенгаши Раёсатининг 

2014 йил 14 апрелдаги 16-76о-сонли қарори билан тасдиқланган
«Ўз касбининг моҳир эгалари»ни тақдирлаш тадбирини 

ташкил этиш ва ўтказиш бўйича
Н И З О М
(янги таҳрири)

1. «Ўз касбининг моҳир эгалари»ни тақдирлаш тадбири:
меҳнаткашларнинг ўз касбига бўлган фидойилиги ва ижодкорлик қобилиятини рағбатлантириш орқали уларнинг профессионал даражасини ошириш, меҳнат унумдорлигини таъминлаш ҳамда ижтимоий фаолиятга кенг жалб этиш;
«Устоз-шогирд» анъаналарини қўллаб-қувватлаган ҳолда, турли соҳаларда меҳнат қилаётган моҳир касб эгаларига ёш мутахассисларни бириктириш орқали ёшларнинг касбий маҳоратини оширишга эришиш мақсадида ташкил этилади.

2. «Ўз касбининг моҳир эгалари»ни аниқлаш жараёнида асосий эътибор қуйидагиларга қаратилади:

муайян бир соҳада кўп йиллар меҳнат қилиб келаётган тажрибали мутахассислар бўлиши;
ўзига юклатилган вазифаларни сидқидилдан бажариши ҳамда ички меҳнат тартиб қоидаларига амал қилиши;

соҳани ривожлантириш мақсадида олиб бораётган изланувчанлиги, эришган ютуқлари, ташаббуслари, яратган янгиликлари;

ёшларга ўз касбининг сир-асрорларини ўргатиб, шогирдлар тайёрлаши;

меҳнат жамоаси орасидаги обрў-эътибори, жамоатчилик ишларида фаол иштирок этиши;

мамлакатимизда турли соҳаларда олиб борилаётган кенг кўламдаги ислоҳотлар мазмун-моҳиятини тўғри англаши ва уларни қўллаб-қувватлаши.
3. Тақдирлаш тадбири ҳар икки йилда бир марта беш босқичда ўтказилади:
1-босқич – 1 майдан 25 майга қадар бошланғич касаба уюшмалари ташкилотларида ўтказилади.

Бунда бошланғич касаба уюшмаси ташкилоти номзодларни танлаш учун комиссия тузиб, корхона (ташкилот, идора, муассаса)даги касблардан келиб чиққан ҳолда, номинацияларни белгилайди ҳамда номзодларнинг фаолиятини ўрганади ва ғолибларни аниқлайди. Ғолибларни аниқлашда бир корхона (ташкилот, идора, муассаса)да сулолавий ишлаб, меҳнат жамоаси ўртасида обрў-эътиборга эга бўлганларга алоҳида эътибор қаратилади.
Комиссия хулосасига кўра, мазкур низомнинг 2-бандидаги талабларга тўлиқ жавоб берадиган 1 ёки 2 нафар касб эгасининг номзоди ва унинг ҳужжатлари кейинги босқичда иштирок этиш учун тегишли касаба уюшмаси туман (шаҳар) кенгашига ёки Республика кенгашига тақдим этилади.
«Олмалиқ КМК» ОАЖ касаба уюшмаси Кенгаши томонидан тармоқ корхоналарида меҳнат қилаётган камида 5 нафар касб эгасининг номзоди ва унинг ҳужжатлари тўғридан-тўғри Ўзбекистон касаба уюшмалари Федерацияси Кенгашига тақдим этилади.
Ғолиблар бошланғич касаба уюшмаси ташкилоти ва корхона (ташкилот, идора, муассаса) раҳбарияти томонидан ички имкониятлардан келиб чиққан ҳолда, рағбатлантирилади.

2-босқич  – 1 июндан 20 июнга қадар туман (шаҳар) кенгашлари томонидан ўтказилади. 
Бунда туман (шаҳар) кенгаши номзодларни танлаш учун комиссия тузиб, бошланғич касаба уюшмаси ташкилотлари томонидан тавсия этилган номзодларнинг ҳужжатларини ўрганиб чиқади ва камида 3 нафар номзодни танлаб олади. Танлаб олинган номзодларнинг ҳужжатлари тармоқ касаба уюшмаси Республика кенгашининг ҳудуд бўйича масъул ташкилотчисига тақдим этилади.
3-босқич  – 20 июндан 10 июлга қадар Қорақалпоғистон Республикаси, вилоятлар ва Тошкент шаҳар миқёсида тармоқ касаба уюшмалари Республика кенгашларининг ҳудудлар бўйича масъул ташкилотчилари ва ҳудудий бирлашмалар ҳамкорлигида ўтказилади.
Мазкур босқичда ғолибларни аниқлаш учун ҳудудий бирлашма ходимлари ва ҳудуд бўйича масъул ташкилотчидан иборат комиссия тузилиб, туман (шаҳар) кенгашлари томонидан тавсия этилган номзодлардан камида 5 нафари танлаб олинади ҳамда уларнинг ҳужжатлари ҳудуд бўйича масъул ташкилотчи томонидан тармоқ касаба уюшмаси Республика кенгашига тақдим этилади.

4-босқич  – 10 июлдан 25 июлга қадар тармоқ касаба уюшмалари Республика кенгашлари томонидан ўтказилади. 
Бунда Республика кенгаши номзодларни танлаш учун комиссия тузиб, ҳудуд бўйича масъул ташкилотчилар ёки бошланғич касаба уюшмаси ташкилотлари томонидан тавсия этилган номзодлардан камида 10 нафарини танлаб олади ҳамда уларнинг ҳужжатларини 1 августга қадар Ўзбекистон касаба уюшмалари Федерацияси Кенгашига тақдим этади;
5-босқич  – август ойида Ўзбекистон касаба уюшмалари Федерацияси Кенгаши томонидан ўтказилади.
«Ўз касбининг моҳир эгалари»ни тақдирлашга тавсия этилаётган номзодлар фаолияти тўғрисидаги материалларни ўрганиб чиқиш, тадбирни ташкил этиш ва ўтказиш бўйича Ўзбекистон касаба уюшмалари Федерацияси Кенгаши комиссияси тармоқ касаба уюшмалари Республика кенгашлари томонидан тавсия этилган номзодлар орасидан энг муносибларини танлаб олиб, уларнинг рўйхатини тақдирлаш учун Ўзбекистон касаба уюшмалари Федерацияси Кенгаши Раёсатига тақдим этади.

«Ўз касбининг моҳир эгалари»ни эълон қилиш ва тақдирлаш тадбири Мустақиллик байрами арафасида ўтказилади.

4. Авиация, Алоқа, Кимё саноати, Металлургия ва машинасозлик саноати тармоқлари, Нефт-газ ва геология, Темирйўлчилар ва транспорт қурувчилари, Транспорт, йўл ва капитал қурилиш, қурилиш индустрияси, Энергетика ходимлари касаба уюшмалари тизимида танловнинг 2-3-босқичлари ўтказилмайди.
Мазкур тармоқ касаба уюшмалари Республика кенгашлари томонидан Ўзбекистон касаба уюшмалари Федерацияси Кенгашига тавсия этилаётган номзодлар иловадаги намунага асосан ҳудудий бирлашмалар билан келишилади. 

5. «Ўз касбининг моҳир эгалари»ни тақдирлашга номзодларни тавсия этишда улар тўғрисидаги қуйидаги ҳужжатлар тақдим этилади:

маълумотнома (объективка – охирги уч ойдаги 3х4 ўлчамли рангли расм ва меҳнат дафтарчаси асосида тўлдирилган бўлиши шарт);

тавсифнома (меҳнат фаолияти давомида эришган ютуқ ва кўрсаткичлари, меҳнат жамоаси эришаётган натижалардаги ҳиссаси, обрў-эътибори ва ҳоказолар).
6. Тақдирлашга тавсия этилаётган номзодлар турли касб эгалари орасидан танлаб олинишига алоҳида эътибор қаратилади.
7. «Ўз касбининг моҳир эгалари»ни тақдирлаш тадбирининг якуний босқичини ўтказиш билан боғлиқ сарф-харажатларни молиялаштириш Ўзбекистон касаба уюшмалари Федерацияси Кенгаши Раёсати томонидан тасдиқланган смета асосида амалга оширилади.

